
NAQQIISSUT 

 

Siunnersuummik 22.07 2014-imeersumik taarsiisoq.  

Taamaallaat siunnersuutip qulequtaa allannguuteqarpoq. 

 

Uunga siunnersuut: Kalaallit Nunaannut, Kalaallit Nunaanniit aamma Kalaallit 

Nunaanni usinik imaatigut assartuussineq pillugu Inatsisartut inatsisaat nr. 

Xx.xxxx.2014-imeersoq 

 

 

Atuuffii 

 

  § 1.  Inuussutissarsiorneq siunertaralugu Kalaallit Nunaannut, Kalaallit Nunaannit Kalaallit 

Nunaannilu usinik imaatigut assartuussineq taamaallaat Naalakkersuisunit akuersissut 

naapertorlugu ingerlanneqarsinnaavoq. 

 

  § 2.  § 1-mi aalajangersagaq atuutinngilaq imaatigut assartuussinermut: 

1) umiarsuarnit danskit naalagaaffiani oqartussaasunit naalagaaffiullu suliffeqarfiutaanni 

pigineqartunit attartorneqarsimasunilluunniit ingerlanneqartunut, 

2)  danskit amerikkarmiullu sakkutooqarfiisa Kalaallit Nunaata illersorneqarnissaa pillugu 

isumaqatigiissut 27. april 1951-imeersoq naapertorlugu pilersitaasimasut 

ingerlanneqarnissaannut pisariaqartumut, 

3)  Kalaallit Nunaanni aatsitassat il.il. pillugit Inatsisartut inatsisaat sukkulluunniit atuuttoq 

naapertorlugu suliaqarnermut atatillugu ingerlanneqartumut, imaluunniit  

4)  § 4, imm. 1 naapertorlugu Kalaallit Nunaanni kisermaassisussaatitaalluni imaatigut 

assartuussinerup akuersissut naapertorlugu ingerlatsiviusup avataani sumiiffimmi 

ingerlanneqartumut. 

 

  § 3.  Imaatigut assartuussinerit ilaasa tamakkiisumik ilaannaasumilluunniit Inatsisartut 

inatsisaannut matumunnga ilaatinneqannginnissaat pillugu maleruagassanik Naalakkersuisut 

aalajangersaasinnaapput. 

 

Akuersissutit 

 

  § 4.  Imaatigut assartuussineq assartuussinernut ataasiakkaannut, umiarsuarnut imaluunniit 

assartuussinermi siunertanut aalajangersimasunut, taamatullu aamma ornitat 

aalajangersimasut akornanni uteqattaarluni angalanernut Naalakkersuisut ingerlatsinissamut 

akuersissuteqarsinnaapput. 

  Imm. 2.  Ingerlatsinissamut akuersissut kisermaassisussaatitaaffiusutut 

tunniunneqarsinnaavoq. 

  Imm. 3.  Ukununnga immikkut pisinnaatitaaffeqarnermik nalunaaruteqarnermi 

ingerlatsinissamut akuersissutip annikillineqarsinnaanera ingerlatsinissamik akuersissummik 

pigisaqartup akuersaassavaa: 

1)  umiarsuit uuliamik assartuussisartut atorlugit uuliamik assartuussineq. 

2)  allatut ittumik suliaqarnermut assartuussinermulluunniit atatillugu nammineerluni 

umiarsuaatit atorlugit nammineerluni usinik assartuussineq. 

3)  Nioqqutissanik assigiiaanik angisuunik imaluunniit nalinginnaanngitsunik, teknikki, 

isumannaallisaaneq aningaasaqarnerluunniit eqqarsaatigalugit allatut 

assartorneqartariaqartunik assartuussineq.  

  Imm. 4.  Ingerlatsinissamut akuersissummut Naalakkersuisut ukua pillugit maleruagassanik 

aalajangersaasinnaapput: 

1)  Assartuussinermut akiusut 

2)  Angalanissamut pilersaarutit 

3)  Sumi angerlarsimaffeqarnissaq  

4)  Kalaallinik sulisoqartarnissaq 

5)  Atorunnaarsitsineq imaluunniit piffissamik killiliineq. 

 

  § 5.  Akuersissut immikkut pisinnaatitaaffittut iluseqartoq, takuuk § 4, imm. 3, taamaallaat 

piffissamut killilimmut tunniunneqarsinnaavoq. 

 

  § 6.  Kinaluunniit Inatsisartut inatsisaat manna naapertorlugu usinik ingerlatsinissamut 

akuersissummi ilaatinneqartunik, takuuk § 4, imm. 1, imaatigut assartuussinissamut 

akuerineqartoq, assartuinermi akiliutinit akilertinneqartunit tamarmiusunit akitsuutinik 

(aningaasaliinermut tapiissutit) 3,1 %-inik akiliisitsinissamut ingerlateqqillugillu 

akiliinissamut pisussaavoq. 

  Imm. 2.  Akitsuutit akilersinniartarneri ingerlateqqillugillu akilerneqartarneri pillugit, tak. 

imm. 1, Naalakkersuisut malittarisassiorsinnaapput. 

 

  § 7.  Naalakkersuisut immikkut pisinnaatitaaffinnik nalunaaruteqarnermut, takuuk § 4, imm. 

3, uku pillugit maleruagassanik aalajangersaasinnaapput:  

1)  Akuersissummik qinnuteqarnermi periaaseq  paasissutissiissuteqartussaatitaanerlu pillugit  

2)  Inatsisartut inatsisaat manna naapertorlugu akuersissut tunniunneqarsimasoq 

tunngavigalugu imaatigut assartuussinerup ingerlanneqarnera pillugu aamma 

3) Uuliap akiisa aamma aningaasat nalingisa (USD) allanngorarnerisa kingunerisaanik 

saniatigut aningaasartuutinut matussutissatut akitsuutit naatsorsorneqartarnerat. 

 

Pineqaatissiisinnaanermut aalajangersakkat 

 

§ 8.  § 1-imik aamma § 6, imm. 1-imik unioqqutitsinerit Kalaallit Nunaanni 

pinerluttulerinermut inatsimmi maleruagassat naapertorlugit akiliisitsinertut ittumik 

pineqaatissiiviusinnaapput. 

  Imm. 2.  § 3 aamma § 7 naapertorlugit peqqussusianut Kalaallit Nunaanni 

pinerluttulerinermut inatsimmi maleruagassat naapertorlugit pineqaatissiissutissanik 

aalajangersaasoqarsinnaavoq. 

  Imm. 3.  Inatsisartut inatsisaat imaluunniit Inatsisartut inatsisaat naapertorlugu 

peqqussusiaasut akiliisitsinissamut tunngaviliitillugit, Kalaallit Nunaanni 

pinerluttulerinermut inatsimmi maleruagassat naapertorlugit pisinnaatitaasoq 

pisussaatitaasorlu akiliisussanngortinneqarsinnaavoq. 

  Imm. 4.  Imm. 1-3 naapertorlugit suliat Kalaallit Nunaanni Eqqartuussivinni 

oqartussaasutut siullertut suliakkiissutigineqartassapput. 

  Imm. 5.  Akiliisitsissutit imm. 1-3 naapertorlugit aalajangerneqartut Nunap Karsianut 

tutsinneqartassapput. 

 

Atuuttussanngortitsineq 

 

  § 9.  Inatsisartut inatsisaat 1. januar 2015-imi atuutilerpoq.  

  Imm. 2.  Tamatumunnga peqatigitillugu Kalaallit Nunaannut, Kalaallit Nunaannit 

Kalaallit Nunannilu usinik imaatigut assartuineq pillugu Inatsisartut peqqussutaat nr. 

16, 30. oktober 1992-imeersoq atorunnaarsinneqarpoq.  

  Imm. 3.  Kalaallit Nunaannut, Kalaallit Nunaannit Kalaallit Nunaannilu usinik 

imaatigut assartuineq pillugu Inatsisartut peqqussutaat nr. 16. 30. oktober 1992-

imeersoq naapertorlugu peqqussusiarineqarsimasut Inatsisartut inatsisaat manna 

allaluunniit naapertorlugu aalajangersaanikkut allanngortinneqarnissamik 

atorunnaarsinneqarnissamilluunniit tungaanut atuutiinnassapput.   

 

Namminersorlutik Oqartussat, ulloq xx.xx.20xx 

 

 

Aleqa Hammond 


